
'N FEESVIERING VAN DOOD EN LEWE

Luk 15:11-31 
Goeie naand liewe vriend.   Ons gaan vanaand nadink oor ‘n Feesviering van lewe en dood. Ons vind die verhaal in Luk 15:11-31
Mag God ons Vader en ons oudste broer JC en die HG ons met sy seën ontmoet.
Gebed: Speel snit: Skenk ons U genade.

Die opskrif wat die mense wat die Bybel van opskrifte en verse voorsien het, het hierdie verhaal die “Verlore Seun” genoem.  Sommige dink die opskrif behoort eintlik te wees “Die genadige Vader” en dit lyk logies.  Ander reken– iets soos “die twee seuns” is meer gepas.  Farrah Capon, sorteer hierdie gelykenis onder die wat hy noem:  “Party Parables”  omdat elkeen van die drie wat ons in Luk 15  vind met 'n groot fees eindig..
Hierdie is 'n FEESVIERING VAN LEWE EN DOOD.  Vreemd né?  

‘n Jong seun ervaar sy ou Toppie as ‘n suurknol wat aanhou neul.  Moenie raak nie, moenie smaak nie.  Uiteindelik vra, amper beveel hy sy pa om sy testament in werking te stel.  Wat hy hier van die vader vra is dat hy wetlik dood sal neerslaan.  En vreemd genoeg, die vader doen presies wat die seun vra. Hy gee die jonger broer sy geld in kontant, en die ouer broer kry die plaas.    
Die vader sê nie: "moenie gaan nie!" "Ja, my kind gaan” sê die vader, “en in die proses gaan jy seerkry. Jy mag selfs jou lewe verloor, maar ek kan jou nie daarvan weerhou om die risiko te neem nie. En wanneer jy terugkom - is ek hier vir jou, net soos ek nou ook vir jou hier is.” 

Die liefde van die Vader omhels nie slegs die terugkoms later nie, maar ook die loslaat, vrymaak van sy seun om weg te gaan. Die hele beweging van vertrek en terugkom is 'n beweging wat plaasvind onder die liefdevolle oë van die vader. 

Die verhaal het skaars begin en die eerste hoofstuk is verby.  Die Vader is dood. Nou kom die volgende episode aan die beurt.  

'n Jong man, vol voortvarendheid en onvolwassenheid, vaar die wêreld in na ‘n ver land op soek na geluk in sy lewe.  Nou kan hy mos alles doen wat sy ou bekrompe pa hom verbied het.  Ons lees vs 13 in die Boodskap. Daar het hy die een wilde partytjie na die ander gehou en gedoen wat sy hart begeer.  
Hongersnood tref die land. Baie gou het die sy lewe omgeswaai.   Sy vriende verdwyn, en ons tref die, tot onlangs toe so 'n lewenslustige ryk seun, aan in die varkhok tussen die varke. Liewe land! Ongehoord! 'n Jood tussen die onreinste van onrein diere – varke!  Erger nog! Hy verlang om sy honger te stil met die peule wat die varke eet – maar die eienaar het geweier (vs 16).  Daar tref die arme seun toe die bodem “rockbottom”.  Hy ontdek sy dwaasheid en sy verlange na sy vaderhuis.  Hy ontdek hy dat hy dood is – dood as seun van sy Vader. Hy besef dat hy geen identiteit meer het nie, omdat hy nie langer sy vader se kind is nie.  Sy verlore status as seun is die enigste lewe wat hy ooit gehad het en sal hê!  Dit is die 2de dood in die verhaal. Weet jy, liewe vriend, ook jou en my hele identiteit as Christen is geleë in ons kindskap van ons Vader. Daarsonder is ons geestelik dood.  

Vasgeloop neem hy die besluit: “Ek sal dadelik na my pa toe teruggaan en vir hom sê: “Pa, ek het teen God en teen pa gesondig!  Ek is nie meer werd om pa se seun genoem te word nie.  Behandel my soos een van pa se dagloners. (18)
Dit is vanuit hierdie dieptepunt wat W.E.G. Louw die volgende gedig skryf. 

“Ek sal opstaan”

Ek sal opstaan en na my vader gaan

Opstaan uit my vodde en my vuil;

Opstaan en onder die volle maan 

Wat geel streep oor die vleiland; gaan en huil

Aan sy breë skouer, en hom saggies vra 

om alles te vergeet en te vergewe 

die jongkrag van my hoon wat hy moes dra;

Dat ek weer soos 'n kindjie klein die 

lewe vol sonskyn voel, die vreugde van my werk

in die wingerd waar pers die sware korrels hang; 

dat ek weer voel my hande jonk en sterk, 

die voorjaarskoelte saggies teen my wang –

Voorwaar, onmiddellik na my vader sal 

En moet ek gaan, en aan sy voete val.

“En hy het sonder versuim na sy pa toe teruggegaan.  Toe hy nog vêr aankom het sy pa hom gesien en hom innig jammer gekry.  Hy hardloop hom tegemoet en omhels hom en soen hom. Vs 20
En dan kom die belydenis wat hy so deeglik geoefen het.  “Pa ek het teen God en teen pa gesondig en ek is nie meer werd om u seun genoem te word nie.” PUNT. UITROEPTEKEN! Saak gesluit.  Geen dagloner-nonsens nie.  Hy besef nou dat daar geen ander verhouding met sy Vader is as net 'n vader-seun verhouding nie. 

Die vader neem self die inisiatief van liefde en versoening.  Genade sonder verdienste.  Soos alle genade-momente waarin die dooie opgewek word tot 'n nuwe lewe!

Die seun besef nou dat hy 'n dooie seun is en dat hy deur geen poging uit homself ooit weer lewendig kan word nie.  In hierdie moment van omhelsing kan hy slegs weer kan lewe omdat sy vader gewillig was om te sterf, sy vaderskap af te staan, sodat hy hom weer uit die dood kan opwek.

Liewe vriend, Skep saam met my asem dink diep hieroor na.  Wat Jesus hier in die gelykenis duidelik maak is dat inkeer, bekering nie nie in  jou vermoë lê om vergifnis te vra nie, maar die belydenis dat jy dood is.  Sondebelydenis is nie soos 'n medisyne wat jy neem.  “Dankie tog! Dit was sleg, maar netnou is ek weer gesond nie.”  Jy word nie gesond nie, jy sterf!! Sondebelydenis is nie 'n onderhandeling met God sodat ons vergewe kan word nie.  Dit is die laaste hand-uitsteek van 'n lyk, wat uiteindelik kan erken dat hy/sy dood is.  

 As jy deur vergifnis heen weer lewend gemaak word is dit ook nie slegs 'n herstel van die vorige dinge nie!  Dit is 'n hele nuwe lewe wat vir jou aanbreek – soos wat dit met die verlore seun die geval is.

Die Pa sê  nie: “wel Johan.  jy sê nou wel jy is jammer, maar laat ons nou eers sien.  Jou gedrag gedurende die volgende weke sal bewys of  jy spyt is of nie.”  Nee! Hy sê “Maak gou!  Bring klere, die beste! en trek dit vir hom aan; sit vir hom 'n ring aan sy vinger en trek vir hom skoene aan!  En bring die vetgemaakte kalf!” En nou kom ons by die groot fees – dis mos  'n party parable.  
Dan kom die derde, die beslissend dood in hierdie gelykenis! Die slagting van die kalf.   Hierdie kalf is die simbool van die Christusfiguur in die verhaal. Hierdie kalf het geen ander doel in die lewe as net om vet gemaak te word en te wag om op enige oomblik geslag te word – sodat mense kan feesvier nie.  

Baie van die morbiede “moenie raak nie, moenie smaak nie” waarmee ons ons godsdiens versuur is in werklikheid vals. As ons besef dat God slegs in ons vreugde, in ons feesviering belangstel val die morbiedheid sommer weg!

So, as ons die gelykenis sover kan opsom, weerspieël dit niks anders as uitbundige goeie nuus nie.  Die Vader, en die verlore seun was altwee dood en hulle is beide is uit die dode opgewek en hulle leef weer.  Die vader verklaar “Hierdie seun van my was dood en hy lewe weer, hy was verlore en ek het hom teruggekry.”  Dan volg 'n kort, maar baie betekenisvolle sin:  En hulle het begin feesvier.

Partytjie hoedjies op die kop, kristal glase omhoog gelig, vetgemaakte kalf geslag – wat 'n feesviering! 

Maar dan daag die enigste lewendige persoon in die verhaal op.  Meneer die uitvoerende beampte.  Mnr perfeksie, met 'n string grade agter sy naam.  Voorsitter van die Skoolraad.  Hoof ouderling.  Bewaker van kerksedes! By hom verloop alles reg en agtermekaar en sy werkers weet dit ook!  As hy nog vêr aankom hoor hy musiek: wat 'n onding is nou aan die gang!

Neusvleuels wyd gespan. Die agterkant van sy regterhand teen sy voorkop.  Hy snak na sy asem:  Musiek! Dans, ligsinnige wispelturigheid!  En dit op 'n werksdag!  Hy roep een van sy dagloners en vra hom wat de joos dit alles beteken.  Wat van die bestellings wat die kliënte al gister wou hê!  Wie is aan diens! Bla bla bla.

Die bediende antwoord(27): “U broer het gekom en u pa het die vetgemaakte kalf geslag omdat hy hom behoue en gesond terug gekry het.”  Toe gebeur daar 'n vreemde ding.  Instede van bly wees en saam feesvier, word die broer bloedig kwaad.  “Kyk, al die jare werk ek al soos 'n slaaf vir Pa” (dit was in elk geval nonsens want ons lees reg in die begin al dat hy sy deel geërf het.  Al die jare het hy dus vir homself gewerk en nie vir sy pa nie!) Selfbejammering neem hom oor: “vir my het pa nog nooit eers 'n bokkie gegee nie.”  Nonsens man!  Jy kon die vetgemaakte kalf geslag het net wanneer jy wou en nog 'n hele klomp vet gemaak het.  Hy misken sy verwantskap met die broer as hy sê: “hierdie seun van pa, nie my broer nie, het gehoer en gerumoer en sy geld op dwelms en prostitute deurgebring”  Ek wonder, was die arme man nie dalk jaloers daarop dat hy homself nooit eers 'n plesiertjie gegun het nie!   Wat in werklikheid hier gebeur is dat hy weier om in te gaan hy weier om aan homself te sterf  - ook dood te gaan. Daarvoor bly hy te trots.

Dit voel asof ons die oudste seun wil aanpor: “Doen jouself 'n guns Gert, sterf! Gaan vier saam fees sodat jy die ewige lewe kan binnegaan! Niemand sal uit die hemel geskop word omdat hy of sy 'n verrotte lewe gely het nie. 

God sê vanoggend vir elkeen van ons wat gewillig is om te sterf.  “Jy was dood, maar jy leef weer, jy was verlore, maar ek het jou weer gevind.  Sit 'n verspotte hoedjie op, lig  'n glasie en kom binne, kom vier fees! 

Ons kan saamstem met Henri Nouwen: Thank you, Father, for letting me go and taking me back.

Die opskrif “verlore seun” , “twee seuns” is nie verkeerd nie, die “Genadige Vader” klink nader aan die waarheid.  Dalk is Capon tog reg. Hierdie gelykenis se naam behoort 'n “Party parable”-  “'n feesviering van dood en lewe” genoem te word, want dit is al wat 'n genadige Vader wil hê – dat ons saam met Hom sal sterwe, saam met hom opgewek sal word in 'n nuwe lewe en sal ingaan en feesvier. 

Het die oudste seun toe ingegaan? 
Het hy ook gesê: “Ek sal opstaan en na my vader gaan ...?
Ons weet nie! Die verhaal het 'n oop einde sodat ons elkeen dit met ons eie lewe kan afsluit.

AMEN 

Luister na die lied van ‘n verlore seun. 

Gebed

Vader, ek was dood en ek lewe weer, ek was verlore en U het my teruggebring.  Dankie vir u oop arms.  Selfs al is ek soms ook die oudste seun wat weier om my broer, wat weggedwaal het terug te ontvang en as my broer te erken. 
AMEN
Ds Wessels is ‘n moeder van drie pragtige kinders en  ‘n aantal kleinkinders. Haar lewenservaring het sy opgedoen as een van vier dogters van haar sendeling ouers. Sy het haar studies as predikant begin nadat aldrie haar kinders hulle universiteitsopleiding voltooi het. 

Ons is dankbaar dat sy haar besondere manier van God se boodskap uitdra met ons deel. Sy het verskeie kere die godsdiensprogramme soggens en saans op Radio Sonder Grense, (RSG) gedoen.

Ons almal van Leef Voluit bid dat God jou nog lank vrugbaar in Sy diens sal gebruik.  


